
Mál nr. 243/2009 

M 

og 
V v/lögmæltra ökutækjatrygginga og kaskótryggingar A 

 

Réttaráhrif vanskila ökutækjatrygginga og uppsögn. 

Gögn. 
1) Málskot móttekið 8. júlí 2009, ásamt fylgiskjölum.  
2) Bréf vátryggingafélagsins V til nefndarinnar dags. 21. júlí 2009, ásamt fylgiskjölum. 

Málsatvik. 
Þann 15. apríl 2009 varð tjón á bifreiðinni A.  Í málskoti er vísa til þess að vátryggingar þær sem 
reynir á vegna tjónsins séu lögmæltar ökutækjatryggingar og kaskótrygging.  Samkvæmt gögnum 
málsins var gjalddagi vátryggingariðgjalds 1. nóvember 2008.  Tilkynningar um vanskil voru 
sendar til M þann 27. október 2008 og 20. janúar 2009.  Svokölluð lokaviðvörun var síðan send 
þann 23. mars 2009 þar sem skorað var á M að greiða vangoldin iðgjöld ella myndi vátryggingin 
falla niður að liðnum 14 dögum.  Þann 14. apríl var formlega gengið frá niðurfellingu í 
tölvukerfum V og samdægurs send út tilkynning til Umferðarstofu og M um að lögmæltar 
ökutækjatryggingar séu ekki lengur í gildi og réttaráhrif þess.  Tilkynning þessi var borin út í 
ábyrgðarpósti á lögheimili M þann 16. apríl 2009, eða daginn eftir tjónið.  

M telur að vátryggingar hafi verið felldar úr gildi án þess að sér hafi verið tilkynnt um það með 
fullnægjandi hætti.  Ekki hafi heldur verið tekið tillit til innborgunar sem M hafi innt af hendi þann 
17. febrúar 2009.  V telur að rétt hafi verið staðið að uppsögn ökutækjatrygginganna með bréfi 
sínu 23. mars og vísar til skilmála trygginganna, 33.gr. laga um vátryggingasamninga nr. 30/2004 
og III.kafla reglugerðar um lögmæltar ökutækjatryggingar nr. 424/2008. 

Álit. 
Ljóst er af gögnum málsins að nokkur vanskil urðu hjá M á iðgjöldum ökutækjatrygginga hjá V.  
Um réttaráhrif þeirra vanskila gilda lög um vátryggingasamninga.  Vísað er til 33.gr. þeirra laga í 
skilmálum V.  Þar kemur fram að vátryggingafélag geti losnað undan ábyrgð með því að senda 
kröfu um greiðslu sem ber með sér að vátryggingin falli niður ef ekki er greidd innan 14 daga 
frests.   Miðað við orðalag lokaviðvörunar sem V sendi til M 23. mars sl. telst V hafa uppfyllt þetta 
ákvæði laganna.  Aðrar tilkynningar er ekki skylt að senda, en tilkynning skv. III. kafla reglugerðar 
um lögmæltar ökutækjatryggingar hefur einungis þau réttaráhrif að tilkynna um óvátryggt ökutæki 
og réttaráhrif niðurfellingar eru ekki bundin við móttöku tilkynningarinnar.  Greiðsla M 17. 
febrúar sl. var einungis um þriðjungur af heildarskuld vegna ökutækjatrygginga og  breytir ekki 
réttaráhrifum lokaviðvörun vegna vanskila var send út þann 23. mars s.á. en upplýst  er að ekki var 
greitt innan þess frests sem þar kom fram eða samið um greiðslufrest.  Skv. framansögðu voru 
ökutækjatryggingar M hjá V því ekki í gildi á tjónsdegi 15. apríl. sl.  
Niðurstaða. 
Greiðsluskylda er ekki fyrir hendi úr ökutækjatryggingum M hjá V.  

Reykjavík 21. júlí 2009 

___________________________ 
Rúnar Guðmundsson hdl. 

        _________________________   ___________________________ 
          Þóra Hallgrímsdóttir hdl.  Jón Magnússon hrl.   


